
ХРОНІКА ВЫЗВАЛЕННЯ НАСЕЛЕНЫХ ПУНКТАЎ ВІЦЕБСКАЙ ВОБЛАСЦІ 

 

Дзісна, горад 

 

Тып населенага пункта  горад 

Раён вобласці   Мёрскі раён 

Год вызвалення   1944 

Месяц вызвалення   ліпень 

Чысло месяца   4 

Вайсковая аперацыя    Полацкая аперацыя 

 

Горад Дзісна быў акупіраваны нямецка-фашысцкімі захопнікамі 5 ліпеня 1941 года. У ліпені 

1941 г. фашысты стварылі тут гета, дзе былі змешчаны жыхары яўрэйскай нацыянальнасці з Дзісны 

і навакольных населеных пунктаў. У чэрвені 1942 г. усё насельніцтва гета было знішчана. 

11 лютага 1944 года партызаны 4-ай Беларускай партызанскай брыгады (камандзір 

М. І. Ярмак) напалі на нямецкі гарнізон у Дзісне, занялі на кароткі час некалькі вуліц, спалілі млын, 

2 склады, захапілі прадукты. 

Вызвалены 4 ліпеня 1944 г. воінамі 159-ай танкавай брыгады 1-га танкавага корпуса і              

154-ай стралковай дывізіі 103-га стралковага корпуса 6-ай гвардзейскай арміі 1-га Прыбалтыйскага 

фронту ў ходзе Полацкай аперацыі 1944 г. 

…30 чэрвеня 1944 г. танкісты 159-ай танкавай брыгады і мотастралковы батальён 44-ай 

мотастралковай брыгады пад камандаваннем маёра Лосева пачалі бой за горад. З ходу праз мост 

удалося праскочыць толькі танку малодшага лейтэнанта Баранава. Пасля гэтага гітлераўцы 

ўзарвалі мост. Тады танкісты фарсіравалі р. Дзісну ля в. Восцевічы і ўварваліся ў горад з поўдня, 

прабраліся да маста праз Заходнюю Дзвіну і адкрылі агонь па супрацьлеглым беразе. Чацвёра сутак 

працягваўся бой, але ўсе спробы гітлераўцаў выбіць танкістаў і мотастралкоў поспеху не мелі. Без 

сну і гарачай ежы, у акружэнні змагаліся воіны да падыходу 154-ай стралковай дывізіі, якая 3 ліпеня 

пры падтрымцы артылерыі з ходу ўступіла ў бой. Да раніцы наступнага дня Дзісна была поўнасцю 

ачышчана ад акупантаў. Пасля вызвалення ў горадзе заставалася 55 дамоў, 1200 жыхароў. 

